
Kirish. Jahon ilm-fanining rivojlanishiga ulkan hissa qoʻshgan oʻtmishdagi 

allomalarimizning faoliyatini oʻrganish hamda ular qoldirgan benazir ilmiy merosning 

ahamiyatini chuqur tadqiq etish, yurt madaniy-ilmiy tarixini yanada teranroq oʻzlashtirishda, 

milliy mafkurani shakllantirishda, binobarin, xalqning maʼnaviy salohiyatini yuksaltirishda 

muhim oʻrin tutadi. Bundan tashqari, bu kabi tadqiqotlar xalqaro ilmiy aloqalar tarixshunosligi 

qolaversa, manbashunosligi nuqtai nazaridan ham asosiy va zaruriy yoʻnalishlardan sanaladi.  

Mustaqillikdan soʻng nafaqat yurtimiz tarixi balki, chet davlatlarning tarixi va ulardagi 

ijtimoiy-iqtisodiy va boshqa jarayonlarni keng kuzatish va ilmiy tahlil qilish imkoni tugʻildi. 

Ayniqsa, jahon tarixining yorqin davrlarini toʻlaroq oʻrganish uchun bizda yangi imkoniyatlar 

paydo boʻldi. Hududlarning ilk, qadimgi va hatto hozirgi tarixini biz chuqurroq oʻrganish 

imkonimiz tugʻildi. Shu jihatdan sanʼat tarixini oʻrganish dolzarb mavzulardan biri hisoblanadi. 

Chunki bu masalaga qiziqish butun dunyoda eng yuqori darajadagi muammoli masalalardan 

boʻlib, dunyo taraqqiyotini choʻqqiga taʼbir joiz boʻlsa bugungi kundagi koʻrinishiga uygʻonish 

davri va uning ijodkor va ixtirochilari sabab boʻldi desak mubolagʻa boʻlmaydi.  

Adabiyotlar sharhi. Sharq va Gʻarb uygʻonish davri madaniyatlari tarixi mavzusi 

bugungi kunga qadar ilmiy jihatdan kam oʻrganilgan. Shu sababdan, bu mavzuni tadqiq etishda 

kutubxonalarda saqlanayotgan turli kitob va qoʻlyozmalar asosiy manba vazifasini bajaradi. 

Qolaversa, davriy matbuot materiallari, hukumat tomonidan qabul qilingan huquqiy-meʼyoriy 

hujjatlar toʻplamlarni ham oʻz navbatida mavzu mazmunini oydinlashtirishga xizmat qiladigan 

manbalar sirasiga kiradi. 

Tadqiqot metodologiyasi. Ushbu ishda Gʻarb renessansi kurtaklarining Sharq 

uygʻonishi asnosida vujudga kelgani, ilm fan yutuqlarining mintaqamizga kirib kelishi tarixi 

xronologik ketma-ketlikda tahlil etiladi. Shuningdek, tarixiylik tamoyili asosida tarixiy 

jarayonlarda ilm-fanning rivojlanib borish sabablari, ixtirolar, yutuq va muammolari hamda 

istiqbollari ochib beriladi.  

Tahlil va natijalar muhokamasi. Oʻrta asr Sharq xalqlarining fani va madaniyatidagi 

taraqqiyotni IX asrda Bagʻdodda bunyod etilgan “Bayt ul-hikma”siz tasavvur etish mushkul. 

“Bayt ul-hikma” oʻzbek tilida “Hikmatlar uyi” yoki “Donishmandlik uyi” degan maʼnolarni 

bildiradi. Ushbu ilmiy maskan – falakiyot, riyoziyot, handasa, falsafa, tabobat, adabiyot va 

boshqa fan sohalarida izlanishlar olib borilgan ilm dargohi edi. 

Dastlab kutubxona sifatida tashkil etilgan “Bayt ul-hikma” bu yerda toʻplangan 

kitoblarni arab tiliga oʻgirish, tadqiq va tatbiq etish natijasida yirik ilmiy markazga aylandi. 

Uning atrofida oʻz davrining koʻzga koʻringan olim va tarjimonlari toʻplanib, ijod etishgan. 

Aytish kerakki, olimlar ichida Movarounnahr va xurosonliklar koʻpchilikni tashkil etgan. 

Ushbu markazda yunon, hind, fors va boshqa tillardagi koʻplab nodir asarlarning 

toʻplangani, ular ichida eng noyoblari arab tiliga oʻgirilgani hamda muomalaga kiritilishi, 

fundamental asarlarni yaratgan buyuk olimlarning “Bayt ul-hikma”da toʻplangani, uni oʻrta 

asrlarning eng mashhur ilmiy dargohiga aylanishiga asos boʻldi.[2:35.] 

Oʻrta asrlardan kishilik jamiyatini uygʻotgan davr Oʻrta Osiyo taʼsirida rivojlangan 

Sharqning Yevropani qayta uygʻotishi boʻldi.[7:5.] Ushbu davr haqida fikr yuritilganda bir necha 

Yevropa davlatlarida vujudga kelgan taraqqiyotning bosqichma-bosqich amalga oshirishi 

xilma-xil hududlarda xilma-xil kechgan hisoblanadi. Chunki, Yevropaning janubi shimolga 

nisbatan ancha ilgari savdo-madaniy aloqalarga tortilgan edi. Ayniqsa, janubdan oʻtgan dengiz 

savdo yoʻllari ushbu masalada asosiy rol oʻynadi. Shimolda sharq bilan bevosita aloqa qilish 

imkoni boʻlmagani uchun taraqqiyot bir necha asr soʻng janub taʼsirida amalga oshdi. Janubdagi 

hududlardan biri bu shubhasiz Italiya hududi hisoblanadi. Italiya qadimdan sharq bilan 

savdoda muhim ahamiyat kasb etib, imperiya davridan boshlab madaniyat markaziga aylandi. 

Gʻarbiy Rim imperiyasi qulaganidan soʻng esa uning merosi yoʻq qilindi. Ammo, baribir janubiy 

savdo yoʻllari bu hududni qayta uygʻonishiga keng yoʻl ochib berdi.  

Italiyadagi uygʻonish davri mutafakkirlari hayoti eng chigal tarixiy muammolardan biri 

hisoblanadi. Chunki ushbu olimlarning hayoti toʻla yoritilmagan. Yoritilganlari esa toʻliq emas. 

Leonardo da Vinchi shunday tarixiy shaxslardan biri boʻlib, uning hayoti haqida juda koʻplab 

rivoyatlar bugungi kungacha yetib kelgan. Bundan tashqari oʻsha davr tarixchi va 

muarrixlarning qoʻlyozmalari hozirgacha asosiy shu davr qoʻllanmasi boʻlib kelmoqda. 

Leonardoning hayotini oʻrganish gʻarbda eng asosiy muammolardan biri hisoblanib, jumboqli 

savollar, uning asarlariga falsafiy topishmoqli qarash hamon davom etmoqda. Leonardo 

gʻarbning buyuk olimi, ixtirochisi, musavviri, haykaltaroshi, qoʻyinki uning qirralari nihoyatda 

koʻpdir. Shu qirralar har galgi tadqiqotda oʻziga xos ravishda ochib borilmoqda.  

Soʻngi yillarda Gʻarb davlatlari bilan ayniqsa tarixan boy Italiya bilan madaniy aloqalar 

kuchayib bormoqda. Zero Prezidentimiz Sh.M. Mirziyoyev “Jahon mamlakatlar bilan barcha 

sohalarda oʻzaro doʻstlik, yaxshi qoʻshnichilik va strategik sheriklik ruhidagi munosabatlarni 

mazmun va sifat jihatdan yangi bosqichga olib chiqishimiz zarur” – deb bejizga 

aytmagandilar.[1:] 

Feodal jamiyati qoʻynida kapitalistik munosabatlarning tarkib topishi Gʻarbiy Yevropa 

hayotida muhim oʻzgarishlarga olib keldi. Din oʻz obroʻsini yoʻqota bordi, mayda 

hunarmandchilikdan manufakturaga oʻtish, shaharlarning tezlik bilan kengayib, rivojlanib 

borishi, yangi qitʼalarning ochilishi va savdo-sotiqning rivojlanishi ijtimoiy hayot qiyofasini 

ham, odamlarning hayotga, voqelikka boʻlgan munosabatini ham oʻzgartira boshladi.[4:34.] 

Bu davrga kelib, “qirol hokimiyati shahar aholisiga suyanib, feodal dvoryanlarning 

qudratini sindirib tashladi va yirik-yirik, aslida millatlarga asoslangan monarxiyalar tuzdi, bu 

monarxiyalarda hozirgi zamon Yevropa millatlari va hozirgi zamon burjua jamiyati taraqqiy eta 

boshladi”. Ana shu taraqqiyot jarayonida yangi dunyoviy sanʼat va madaniyat kamol topdi. 

Kitob bosishning vujudga kelishi adabiy va ilmiy asarlarni keng tarqatish imkoniyatini yaratdi. 

Mamlakatlar orasidagi yaqin munosabatlar esa badiiy hayotdagi yangiliklarni tezda 

oʻzlashtirish imkonini tugʻdirdi.[8:6.] 

Oʻz taraqqiyotini XV-XVI asrlarda boshidan kechirgan bu yangi madaniyat tarixda 

“uygʻonish” deb nom oldi. Bu iborani italiyalik rassom va sanʼatshunos Jorj Vazari Italiyada 

sanʼat uzoq oʻrta asrdan soʻng yana qaytadan “uygʻonganligi” sababli ishlatgan va asosan, Jotto 

ijodiga nisbatan qoʻllangan edi. Keyinchalik esa, bu keng mazmun kasb etib, Italiyada, soʻngra 

Yevropaning boshqa mamlakatlarida vujudga kelgan, feodalizm asridan farq qiladigan sanʼatni 

taʼriflash uchun qoʻllanila boshlandi.[4:3.] 

Uygʻonish davri madaniyati antik dunyo madaniyatidan taʼsirlandi. Uning 

yodgorliklarini qunt bilan oʻrgandi (antik dunyo yodgorliklarining Italiyada moʻlligi bunga hoʻl 

keldi. Lekin bu davr ijodkorlari uning quliga aylanmadilar. Aksincha, undan oʻz fikr, tuygʻu 

tushunchalarini taʼriflashda foydalandilar. Real voqelikka, goʻzallikka qiziqish davr 

taraqqiyotida muhim ahamiyatga ega boʻldi. Hayot real hodisa deb tan olindi. Sanʼatkorlar 

voqelikni real tasvirlashda yangi qonun-qoidalarni izlay boshladilar. Perspektiva, 

rangshunoslik, yorugʻ-soya nazariyasi, anatomiya borasida katta yutuqlar qoʻlga kiritildi. 

Meʼmorlik va amaliy-dekorativ sanʼat yangi tendensiyalarning shakllanishiga xizmat qildi, 

jumladan, meʼmorlar qadimgi anʼanalarni oʻzlashtirib, uni yangi mazmun bilan boyitdilar. Shu 

bilan birga, meʼmorlikning yangi konstruksiyalarini vujudga keltirdilar, koʻp qavatli uylar, yangi 

qiyofadagi ijtimoiy binolar qad koʻtardi. Binoning tashqi va ichki tomonlarini bezash, kenglikni 

tashkil etish borasida ham qator yutuqlar qoʻlga kiritildiki, ular keyingi Yevropa sanʼati 

taraqqiyotida muhim ahamiyatga ega boʻldi.[5:57.] 

Italiyaning Sharq va Gʻarb orasidagi muhim savdo iyulida joylashishi unda kapitalistik 

munosabatlarning juda erta shakllanishiga olib keldi. Savdo-sotiqning rivojlanishi, oʻzga yurtlar 

bilan aloqasining intensivligi hunarmandchilikning rivojlanishiga zamin yaratdi. Feodal 

munosabatlarning zaifligi esa bu erda yangi siyosiy tartibni shahar-respublika tartibining 

paydo boʻlishiga va Italiyaning Yevropada birinchi boʻlib kapitalistik mamlakatga aylanishiga 

imkon berdi. Ijtimoiy hayotda sodir boʻlgan bu xususiyat sanʼat va madaniyatda oʻz ifodasini 

topdi. Bu oʻzgarish savdo va ishlab chiqarish rivojlangan Oʻrta Italiyada joylashgan Florensiya, 

Piza, Sienada hamda Shimoliy qismidagi Genuya, Milan, ayniqsa, savdogar va bankirlar 

respublikasi boʻlgan Venetsiyada juda sezilarli boʻldi.[6:73.] 

Koʻp jihatdan bugungi kundagi ixtirolar oʻrta asr “Uygʻonish davri”ning mahsulidir. 

Chunki, bu davrda Leonardo da Vinchidek mutafakkir olimlar ijod qilganlarki, ular birgina 

rassomchilik va haykaltaroshlik bilan cheklanib qolmaganlar. Barcha sohalarni qamrab olgan 

ijodiy ishlari quruvchilik, mexanika, akvolangistika kabi oʻnlab sohalarga keskin taʼsir oʻtkaza 

olgan. Uning gʻoyalari beqiyos hamda juda oʻrinli edi.  

Hatto bugungi kunda uning suratlari va eskizlari ham ahamiyatini yoʻqotganicha yoʻq. 

Ulardagi falsafiy qarashlar hamda yashirin fikrlarni topish uchun juda koʻplab olimlar harakat 

qilib koʻrmoqdalar. Birgina “Jakonda” yer yuzi kritik va tarixchilari oʻrtasidagi bir necha yuz 

yillardan beri yagona toʻxtamga kelinmayotgan baxt-munozaraga debocha boʻlib berdi. Chunki, 

undagi teran nigoh va savolga koʻmib tashlovchi detallar talaygina.[3:34.]  

Xullas, uygʻonish davri tarixini oʻrganar ekanmiz biz juda koʻpgina haqli savollarga 

roʻbaroʻ kelamiz va ushbu savollarni topishda qator chalkashliklarga oʻralashib qolamiz yoki 

shubhalarga koʻmilamiz. Noaniq fikrlarni keltirib chiqaruvchi qator savollarning sabablari 

Leonardoning 7 ming chizmalari va rasmlarida pinhonligicha qolmoqda. Uygʻonish davri 

madaniyatini yanada chuqurroq oʻrganib, oʻsha davr ilm-fan yutuqlari haqida tegishlicha 

xulosalarga ega boʻlishimiz mumkin.  

